Uputstvo br. 2 – Piramida učenja

Piramida učenja

[bookmark: _GoBack]„Piramida učenja“, koja se ponekad naziva i „konusom učenja“ i koju je razvila Nacionalna laboratorija za obuke, sugeriše da većina onih koji uče pamti svega oko 5% onoga što su pročitali iz udžbenika, ali da u pamćenju zadržavaju gotovo 90% onoga što uče kroz podučavanje drugih (pomenuti procenti variraju u zavisnosti od studije ili modela koji se koristi). Model piramide učenja sugeriše da su neke metode učenja učinkovitije od drugih i da će različite metode učenja dovesti do boljeg učenja i dugotrajnijeg zadržavanja naučenog.


Predavanje
Piramida učenja sugeriše da je „predavanje“ jedna od najneefikasnijih metoda za učenje i zadržavanje informacija. Predavanje predstavlja pasivan oblik učenja tokom koga jednostavno sjedite i slušate informacije koje vam na kašičicu daje vaš nastavnik ili predavač. Pokušaj sticanja informacija i razumijevanja istih isključivo kroz predavanja ne predstavlja najučinkovitiji način učenja. Međutim, osobe čije se učenje dominantno zasniva na slušanju (auditivni tip) skloniji su tome da predavanja smatraju stimulativnijim i informativnijim od onih koje karakteriše neauditivni stil učenja. Predavanja su najefikasnija kad oni koji uče na čas dođu pripremljeni, aktivno učestvuju u diskusiji na času i dobro prave bilješke.

Čitanje
Iako je učinkovitije od predavanja, čitanje je i dalje jedna od manje efikasnih metoda za sticanje i zadržavanje informacija, prema Piramidi učenja. Međutim, ako ste osoba čije se učenje ponajviše zasniva na vizuelnoj percepciji, tj.  ako ste vizuelni tip, čitanje udžbenika će vjerovatno predstavljati učinkovitiju metodu učenja za vas nego kod onih kojima nije blizak vizuelni stil učenja. Bez obzira na to, čitanje udžbenika predstavlja neophodnu (i obaveznu) metodu učenja u većini akademskih okruženja.

Audio-vizuelne metode
Piramida učenja sugeriše da audio-vizuelne metode učenja rezultiraju sa najviše 20% zadržavanja naučenih informacija. Metoda audio-vizuelnog učenja može uključivati različite audio-vizuelne alate za učenje/nastavu kao što su video zapisi, zvučni sadržaj, slike i grafikoni. Međutim, kako se mediji i kompjuterska tehnologija svakodnevno razvijaju, novi oblici audio-vizuelne nastave dovode do učinkovitijeg učenja i zadržavanja materijala koji se uči. Učinkovitost audio-vizuelnog učenja i metoda učenja poboljšava se kada se kombinuje s drugim, aktivnijim oblicima učenja

Demonstracija
Demonstracija obično podrazumijeva aktivnost tokom koje nastavnik ili predavač onima koji uče daje zadatak iz koga uče posmatranjem. U okviru strukture piramide učenja, demonstracija predstavlja prvu od sedam metoda učenja koja uključuje aktivno učenje. Demonstracija onima koji uče obično nudi manje dvosmislenosti u poređenju s pasivnim metodama učenja i rezultira s manje zabluda i većim stepenom razumijevanja. Demonstracija može predstavljati učinkovitu metodu učenja, naročito kad su informacije dvosmislene ili zbunjujuće.

Diskusija
Diskusija ili "grupna diskusija" jedan je oblik kooperativnog tj. saradničkog učenja. Riječ je i o aktivnoj metodi učenja koja može dovesti do većeg zadržavanja informacija i materijala koji je predmet učenja, te većeg akademskog uspjeha. Za razliku od takmičarskih i individualističkih pristupa usvajanju znanja i učenju, diskusija je kooperativna metoda učenja koja se oslanja na interakciju onih koji uče i proučavanje materijala kako s drugima koji uče, tako i  onima koji  podučavaju. Cilj grupa za diskusiju je da podstaknu razmišljanje onih koji uče i povećaju njihovo učešće i angažman. Diskusija se može odvijati u učionici ili formiranjem grupe za učenje.

Vježbanje (kroz praktičan rad).
Vježbanje kroz praktičan rad, kao oblik „učenja kroz otkrivanje“, jedna je od najučinkovitijih metoda usvajanja znanja i učenja. Ova metoda učenja ohrabruje studente da ono što nauče primjene u praksi – čime se promoviše dublje razumijevanje i izmještanje informacija iz kratkoročnog u dugotrajno pamćenje. Vježbanje kroz praktičan rad usvojeni materijal približava onome ko uči, i samim tim ga čini smislenijim. Vježbanje kroz praktičan rad takođe vodi dubljem razumijevanju materijala, boljem zadržavanju stečenog znanja i boljem pamćenju.

